
Útdráttur 

Siglufjarðarvegur sem liggur um austanverðan Skagafjörð um Almenninga í Fljótum er 

mikilvæg samgönguæð fyrir allan Tröllaskaga. Allt frá lagningu vegarins árið 1968 hefur 

viðvarandi jarðsig valdið miklum áskorunum Vegagerðar. Jarðsigið er bundið við þrjú 

berghlaup sem kortlögð hafa verið á um 5-6 km löngum kafla allt frá Hraunum í suðri að 

Almenningsnöf í norðri. Virkni berghlaupanna er breytileg eftir tíma og staðsetningu og er 

talið að veðurfarsþættir á borð við úrkomu og leysingar hafi mikil áhrif á þessa virkni. Í 

þessari skýrslu er fjallað ítarlega um þekkta atburði tengda aukinni virkni í berghlaupum 

Almenninga og rýnt í tengsl þeirra við veðurfarsþætti. Þekktir atburðir voru skráðir niður á 

kerfisbundinn hátt og voru 50 atburðir skráðir frá tímabilinu 1916 - 2020. Unnið var með 

hita-, úrkomu- og vindgögn úr fimm veðurstöðvum frá árunum 1950 til 2021 ásamt því að 

ritaðar heimildir úr Veðráttunni voru nýttar til stuðnings. Niðurstöður sýndu að af 50 

skráðum atburðum voru 36 þeirra tengdir úrkomu eða leysingum en aðeins 1 atburður sýndi 

ekki tengsl. Eftir voru 13 atburðir sem ýmist spönnuðu löng tímabil eða voru ekki tímasettir 

og því ógerlegt að segja til um tengsl. Þessi skýrsla er ætluð sem gagnagrunnur að ítarlegri 

rannsóknum á þessum þáttum og veitir því ítarlega og sjónræna yfirsýn yfir öll þau gögn 

sem til eru um þessa ferla í Almenningum.  

1 Inngangur 

Á norðaustanverðum Tröllaskaga við ystu mörk Skagafjarðar er fjalllent landsvæði er nefnist 

Almenningar. Svæði þetta nær yfir land allt frá Fljótum við Ketilás í suðri og norður að 

Almenningsnöf og Skriðnavík. Siglufjarðarvegur er heilsárvegur sem liggur í gegnum 

Almenninga og tengir jafnframt Siglufjörð við Skagafjörð og er þessi vegur styðsta leið til 

Reykjavíkur frá norðanverðum Tröllaskaga þegar þessi skýrsla er rituð. Vegurinn var lagður 

árið 1968 en fljótlega eftir opnun hans fór jarðsig að hafa áhrif á legu vegarins og öryggi 

hans. Jarðsig þetta nær yfir allt svæði Almenninga og er virkt í þremur berghlaupsmössum 

sem eru taldir hafa fallið snemma á nútíma (e. Holocene) við afjöklun (Þorsteinn 

Sæmundsson o.fl., 2005; 2007). Syðst við mörk Fljóta er Hraunaberghlaupið sem sýnir 

talsvert jarðsig við vegstæðið, ofar í hlíðinni og fyrir neðan vegstæðið við sjávarsíðu. Norðar 

er Þúfnavallaberghlaupið sem hreyfist hægar en sýnir mesta virkni á stuttum kafla við syðri 

mörk massans. Nyrst er Tjarnadalaberghlaupið sem sýnir mesta jarðsig svæðisins en svæði 

sem kallað er Skógar við syðri mörk berghlaupsins hefur löngum sýnt hreyfingar sem ná allt 

að 69 cm/ári frá því mælingar hófust (Þorsteinn Sæmundsson o. fl., 2007). Lengra meðfram 

Siglufjarðarvegi við Stráka og Strákagöng er einnig talsverð hætta á hruni vegna sjávarrofs 

og grjóthruns úr hlíð ofan við veginn en þar liggur vegurinn milli brattrar fjallshlíðar og 

sjávarkletta. Fljótlega eftir að jarðsigið gerði vart við sig hófust rannsóknir á þessum ferlum 

og var lagt til að mælipunktar yrðu settir upp í öllum þremur berghlaupunum. Mælipunktar 

hafa því verið teknir árlega á svæðinu frá því árið 1982 en reyndust ónothæfir í fyrstu sökum 

þess að fastmerki reyndust á hreyfingu. Árið 1997 hófust svo nákvæmar GPS punkta 

mælingar og hefur punktum fjölgað síðan (Vegagerðin, 2013). Þessar upplýsingar eru 

mikilvægar við mælingar á hraða og staðsetningu þess efnis sem skríður hvað mest en árið 

2022 voru settar upp 9 síritandi GNSS mælitæki á svæðinu. Einnig er vinna hafin við 

myndgreiningar á færslu efnis ofar í berghlaupunum þar sem gögn ná aftur til ársins 1954.  

 Þessir mælipunktar, ásamt munnlegum og rituðum heimildum veita mikilvægar 

upplýsingar um það hvenær jarðsig, skriðuföll eða grjóthrun hefur átt sér stað og þannig er 

hugsanlegt að rýna í hvers kyns umhverfisaðstæður voru ríkjandi á þeim tímum. Í þessari 

skýrslu verður þetta samhengi skoðað með tilliti til aðdraganda veðurfars en skýrar 

vísbendingar eru um tengsl veðurfars og virkni í berghlaupunum (Þorsteinn Sæmundsson 

o.fl., 2005; 2007). Talið er að uppsöfnuð úrkoma hafi áhrif á virkni berghlaupanna en einnig 

miklar leysingar og verða því snöggar hitabreytingar einnig skoðaðar með tilliti til þess.  

 Kafli 2 í skýrslunni fjallar um staðhætti og umhverfisaðstæður. Í kafla 2.1 verður 

svæðinu um Siglufjarðaveg og Almenninga lýst ásamt berghlaupunum þremur. Í kafla 2.2 

verður gert grein fyrir jarðfræði svæðisins og þeim ferlum sem teljast líklegir til áhrifa á 

virkni berghlaupanna. Í kafla 2.3 verður farið yfir veðurfar svæðisins ásamt 

veðurfarsbreytingum. Í kafla 3 verður gert grein fyrir niðurstöðum þessarar 

rannsóknarvinnu. Kafli 3.1 beinir sjónum að virkni svæðisins og verður skráð saga viðburða 

líkt og jarðsigs, skriðufalla og grjóthruns frá lagningu vegarins árið 1968 og til ársins 2020. 

Kafli 0 varpar ljósi á þau veðurfarsgögn sem geta veitt innsýn í veðuraðdraganda á svæðinu 

fyrir þessa viðburði. Í þessum kafla verður undirköflum skipt niður eftir áratugum og allir 

atburðir bornir saman við veðurfarsgögn. Að lokum verða þær niðurstöður dregnar saman í 

kafla 0. Í kafla 4 verður fjallað um réttmæti og áreiðanleika niðurstaðna ásamt áframhaldandi 

rannsóknarvinnu. Að lokum verður skýrslan í heild sinni dregin saman á hnitmiðaðan hátt í 

kafla 5.   

2 Rannsóknarsvæði 

Í þessum kafla verður farið yfir þau svæði sem eru til umfjöllunnar í þessari skýrslu. Fyrst 

verður Almenningum lýst ásamt berghlaupunum þremur frá Fljótum og að Almenningsnöf. 

Því næst verður snert á svæðinu við Stráka og Strákagöng og þeim ferlum sem eiga sér stað 

þar. Fjallað verður um jarðsvæði svæðisins og þá ferla og aðstæður sem þykja líkleg til 

áhrifa. Að lokum verður snert á veðurfari svæðisins og veðurfarsbreytingum.  

2.1 Almenningar og Siglufjarðarvegur 

Siglufjarðarvegur liggur í norður-suður stefnu um allt það svæði sem telst til Almenninga í 

norðaustanverðum Skagafirði og hafa verið kortlögð þar að minnsta kosti þrjú stór berghlaup 

ásamt fleiri minni hreyfingum. Allt frá Hraunum suður í Fljótum að Skriðnavík norður við 

Almenningsnöf á um 5-6 km kafla er mikill óstöðugleiki umhverfis vegstæðið (Þorsteinn 

Sæmundsson o. fl., 2005, 2007; Vegagerðin, 2013).  

 Vestan vegstæðisins er um 80 m há strandlengja þar sem mikið sjávarrof af opnum 

norðursjó á sér stað. Strandlengjan er ýmist úr berggrunni eða lausari jarðlögum frá nútíma 

og hefur sjávarrofið þannig mismikil áhrif á svæðið í heild. Litlar víkur og tangar hafar 

þannig myndast í strandlengjuna og má þar helst nefna Hlöðnuvík syðst við 

Hraunaberghlaup, Torfnavík við Þúfnavelli og Skriðnavík norðan við Tjarnadali. Olnbogi 

nefnist einn stærsti tangi svæðisins sunnan við Hraunaberghlaupið og setur svip sinn á 

svæðið í heild (mynd 1) en fleiri minni tangar líkt og Ódrykkjutjarnarnef við Þúfnavelli og 

Almenningsnöf við Tjarnadali eru verðugir til athugunar.   

 Landmótun ofan við vegstæðið einkennist af miklum óstöðugleika og hreyfingum í 

jarðlögum. Tveir jökulsorfnir dalir setja svip á heild svæðisins og eru þeir syðri Hraunadalur 

og nyrðri Hrólfsvalladalur. Selá rennur um Hraunadal og niður í sjó við Ódrykkjutjarnarnef 

og liggur einnig gamli bílvegurinn um Siglufjarðarskarð upp dalinn og niður í Skarðsdal að 

Siglufirði. Mikið vatn er að finna í Hraunadal bæði í ám, tjörnum, jarðvegi og berglögum. 

Breiðafjall er sunnan við Hraunadal og er mestur massi Hraunaberghlaupsins úr því fjalli. 

Norðan Hraunadals er Torfnafjall og skríður Þúfnavallaberghlaupið vestan úr því. Norðan 

þess er Hrólfsvalladalur og rennur samnefnd á þar í gegn. Enga hreyfingu er að finna í þeim 

dal svo vitað sé en norðan hans er fjallið Kvígildi og Tjarnadalaberghlaupið. Mánárfjall og 

Mánárhyrna umvefja Tjarnadali og má þar sjá gríðarstórar opnur jarðlaga og ummerki um 

mikinn óstöðugleika. Eins og nafnið gefur til kynna er talsvert vatn að finna í Tjarnadölum 

en það virðist leita meira í sunnanvert berghlaupið en norðanvert (mynd 1).  

 

Mynd 1: Almenningar í Fljótum. Helstu örnefni í nágrenni við Hraunberghlaup í suðri að 

Tjarnadalaberghlaupi í Norðri. 

2.2 Jarðfræði svæðisins 

Jarðfræði við utanverðan Tröllaskaga er hluti af Tertíer gosbergsstafla Íslands þar sem basalt 

hraunlög hafa staflast upp með 30-50 cm þykkum setlögum á milli hrauna. Tertíer 

gosbergsstaflin er talinn vera um 10-50 milljón ára gamall en lögin í Almenningum eru 

líklega með þeim eldri á Tröllaskaga. Þessi ályktun hefur verið dregin sökum nálægðar við 

elstu þekktu jarðlög svæðisins sem má finna neðst í Ólafsfjarðarmúla, Í Hvannabjörgum og 

í Hestfjalli norðan Héðinsfjarðar. Jarðlög Tröllaskaga yngjast síðan því sunnar sem er leitað 

(Hafliði Hafliðason, 1982; Hallgrímur Daði Indriðason, 2002; Þorsteinn Sæmundsson o.fl., 

2005).  

 Berghlaupin sem eru til skoðunar í þessari skýrslu ásamt fleiri berghlaupum í Fljótum 

og öllum Tröllaskaga eru upphaflega talin hafa fallið í stórum áföngum er ísa leysti af 

svæðinu við lok síðasta jökulskeiðs. Núverandi þekking hérlendis á ríkjandi 

landmótunarferlum á nútíma, og þá sérstaklega tengt afjöklun, renna sterkum stoðum undir 

þessa tilgátu (Ólafur Jónsson, 1957; Þorsteinn Sæmundsson o.fl., 2005). Talið er að allt frá 

því berghlaupin féllu upphaflega hafa þau verið óstöðug og fleiri minni skriður og grjóthrun 

fallið þar. Núverandi hreyfing og sig svæðisins er því að öllum líkindum mjög gamalt  

(Hafliði Hafliðason, 1982; Þorsteinn Sæmundsson o.fl., 2005; Wangensteen o. fl., 2006). 

Óvitað er um nákvæman aldur berghlaupanna en út frá gjóskulagagreiningum ályktaði 

Hafliði Hafliðason (1982) að þau séu að minnsta kosti 5000 ára gömul og líklega eldri en 

7000 ára. Líklegast þykir að þau hafi fallið stuttu eftir afjöklun svæðisins fyrir um 10.000 

árum. Staðsetningu berghlaupanna má skýra með aðstæðum í berggrunni og landmótun s.s. 

jarðlagahalla, lagskiptingu, sprungustefnu, vatnafari o.s.frv. en þetta á eftir að skoða nánar. 

Þó eru uppi sterkar tilgátur tengdar jarðlagahalla, gangakerfis og tektóník svæðisins (Hafliði 

Hafliðason, 1982; Þorsteinn Sæmundsson o.fl., 2005). 

 Jarðalagahalli svæðisins er almennt um 7-10 gráður í V eða VSV en á 

Almenningssvæðinu fer þessi halli upp í 20-22 gráður og þykir líklegur áhrifaþáttur í virkni 

svæðisins (Hafliði Hafliðason, 1982; Þorsteinn Sæmundsson o.fl., 2005). Orsök þessarar 

hallabreytingar er óþekkt en svo virðist sem hún fylgi þykkt í gangakerfi sem þræðir sig í 

gegnum austanverða Almenninga og hefur mikil ummyndun á berggrunni orðið við þetta 

gangakerfi. Hafliði Hafliðason (1982) lýsir þessari ummyndun sem fjölda af holufyllingum, 

breyttum lit í berggrunni og minni styrkleiki bergs sem hefur minnkað veðrunarþol. Tvö 

brotalínukerfi eru talin ríkjandi á svæðinu, eitt stefnir í VNV-ASA og hitt í NNA-SSV og 

hefur mun meiri virkni verið á því síðarnefnda. Bæði eru þau tengd Tjörnes-þverbrotabeltinu 

og er tektóník svæðisins mögulega einn áhrifavalda á virkni svæðisins. NNA-SSV 

brotalínukerfið einkennist af mörgum misgengjum og berggöngum og liggur í gegnum 

Skarðsdal og um Mánárskriður. Þetta brotalínukerfi er talið tengjast fyrrnefndu gangakerfi 

við austanverða Almenninga sem aftur á móti tengist síðan jarðlagahalla svæðisins (Þorleifur 

Einarsson 1984, Hallgrímur Daði Indriðason, 2002; Þorsteinn Sæmundsson o.fl., 2007). 

 Þorsteinn Sæmundsson o.fl. (2005, 2007) skoðuðu þversnið jarðlaga af Almenningum 

við strandlengjuna og var þar greinilegt að þykkt lag af miklu framhlaupi var ríkjandi að 

mestu undir berghlaupunum sem rennir stoðum undir þá tilgátu að þarna hafi mikið efni 

fallið í einum atburði. Undir lagi berghlaupanna mátti ýmist greina þétt sand- og siltrík set 

frá síðustu afjöklun, jökulruðninga (jökulberg) eða einfaldlega berggrunn. Það er ljóst að 

sjávarrof hefur ekki eins mikil áhrif á berggrunninn og á lausu jarðlögin og hefur það verið 

greint á mismunandi stöðum í sniðinu (Þorsteinn Sæmundsson o.fl., 2005). Það er þó þekkt 

að sjávarrof getur verið ríkjandi áhrifaþáttur tengdur sighreyfingum í berghlaupum líkt og í 

Almenningum (Young o.fl., 2015; Doi o.fl., 2020). Það sem vekur athygli í samhengi við 

þessa skýrslu er að grunnvatnsrennsli virtist að miklu leyti bundið við þétta setlagið frá 

síðustu afjöklun þar sem vatn hripar úr sjávarsíðunni ofan við þetta lag við strandlengjuna. 

Það er því líklegt að grunnvatnsrennsli sé mikið undir lagi berghlaupanna, safnast saman við 

þessi lagskipti og myndar þannig rennslisflöt. Þetta rennir sterkum stoðum undir tilgátu um 

samspil milli úrkomu eða leysinga og aukinnar virkni berghlaupanna (Þorsteinn 

Sæmundsson o.fl., 2005, 2007, 2018; Kirschbaum, 2012; Doi o.fl., 2020).  

2.3 Veðurfar 

Lítið er um heimildir um veðurfar almennt á Íslandi og ekkert að finna sem tengist beint 

Tröllaskaga eða Skagafirði. Þó má nýta þau veðurfarsgögn sem til eru til þess að rýna í 

ríkjandi veðurfar á svæðinu og verður það því gert í þessum kafla. Stuðst verður við 

vindmeðaltöl útbúin frá gögnum úr veðurstöð Vegagerðarinnar við Siglufjarðarveg ásamt 

mánaðarmeðaltölum úrkomumælingar við Siglufjörð og Siglunes.   

 Vindáttir stýra að miklu leyti þeirri orku sem fylgir veðurfari en megin reglan um 

úthafs- og meginlandsloftslag er sú að ef loftmassa blæs af hafi er líklegt að úrkoma fylgi en 

ef loftmassi kemur af landi er hann frekar þurr (Markús Á. Einarsson, 1976). Tvær vindrósir 

voru útbúnar úr gögnum frá Siglufjarðarvegi fyrir tímabilið 1995 - 2020 (mynd 2) og sýnir 

önnur þeirra allar mælingar tímabilsins en hin sýnir aðeins ríkjandi vindáttir við 

lágmarksvind 10 m/s (mynd 2). Við skoðun á þessum vindrósum má sjá greinilega að 

ríkjandi vindáttir á svæðinu eru úr norðaustri og suð-suðvestri. Norðaustan áttir þykja líklegri 

til þess að bera með sér úrkomu af norðurhafi en um þetta er hvorki hægt að alhæfa né 

fullyrða. Sunnanáttirnar hafa einnig fyrirsjáanlegt magn af raka og eru í flestum tilfellum 

þurrar og hlýjar sökum landslagsáhrifa (Markús Á. Einarsson, 1976). Samkvæmt myndunum 

virðast þessar ríkjandi vindáttir skipta sér að mestu leyti jafnt en þegar vindhraði yfir 10 m/s 

er skoðaður kemur í ljós að suðvestan áttir taka stórt hlutfall af heildarmyndinni. Þær 

norðanáttir sem sjást á þessum vindrósum eru í mörgum tilfellum þvingaðar norðvestan áttir 

af hafi sem eru í langflestum tilfellum úrkomuveður. Norðaustan vindáttir eru einnig í 

flestum tilfellum úrkomumiklar en veðurstöðin við Siglufjarðarveg og í raun mest allt svæði 

Almenninga er í skjóli frá austan vindáttum sökum landslagsáhrifa (Markús Á. Einarsson, 

1976; sjá mynd 1). Norðaustan áttirnar eru því að hluta til ekki að gefa af sér eins mikla 

úrkomu og norðan áttirnar en regnskugginn er þó ekki mjög afgerandi líkt og í algjörri 

austanátt. Helst má leiða líkur að því að svæðið um Stráka og Kóngsnef nyrst í 

Tjarnadalaberghlaupi sé berskjaldað gagnvart þessari ríkjandi norðaustan átt (sjá mynd 1)  

 

Mynd 2: Vindrós með ríkjandi vindáttum við Siglufjarðarveg 1995-2020. Vinstri myndin 

sýnir allar mælingar en hægri myndin aðeins mæld gildi yfir 10 m/s. (Einar Sveinbjörnsson, 

2022) 

Þegar mánaðarmeðaltöl úrkomu eru skoðuð við Siglufjörð og Siglunes má sjá að 

árstíðamunur á úrkomumynstri virðist ekki mjög mikill. Við Siglufjörð fyrir árið 1995 (mynd 

3) má sjá að maí mánuður er úrkomulítill miðað við blautari haust mánuði í ágúst og 

september en það er erfiðara að sjá þetta mynstur eftir árið 1995 (mynd 3). Þar virðast 

september og október vera mun úrkomuminni en árin áður og janúar og febrúar hafa aukið 

við sín úrkomugildi. Þegar skráðir atburðir eru bornir saman við þessi meðaltöl kemur ekki 

í ljós neitt sérstakt mynstur enda er um meðaltalsgildi að ræða.  

 

Mynd 3: Mánaðarmeðaltöl úrkomu við Siglufjörð 1981-2020. Skráðir atburðir eru merktir 

með svörtum punkt. 

 

Mánaðarmeðaltöl úrkomu við 

Siglunes sýna aftur á móti örlítið 

fyrirsjáanlegra mynstur (mynd 4). 

Þar eru vor mánuðir apríl, maí og 

júní áberandi úrkomulitlir á meðan 

ágúst, september og október sýna 

hærri gildi. Skipting milli atburða 

þar sem mánaðarmeðaltöl voru yfir 

og undir 100 mm er nokkuð jöfn þar 

sem 8 atburðir af 17 sýndu 

meðaltalsgildi hærri en 100 mm. Taka skal fram að skali mælinga við Siglunes er annar en í 

Siglufirði og meðaltalsgildin því lægri. Þetta er sökum fjölda mælingar á sólahring en skýrt 

verður frá því nánar í kafla 3.2.   

 Fyrrnefnd gögn um ríkjandi vindáttir og úrkomumeðaltöl gefa ákveðna mynd af því 

veðurfari sem er ríkjandi við norðanverðan Tröllaskaga en ítarlegri greiningu þyrfti til þess 

að fá heildarsýn af veðurfari svæðisins. Þetta á sérstaklega við um Almenninga þar sem engar 

Mynd 4: Mánaðarmeðaltöl úrkomu við Siglunes 1968-

1990. Skráðir atburðir eru merktir með svörtum punkt. 

úrkomustöðvar hafa verið á svæðinu fyrr en árið 2022 en hitagögn frá veðurstöð 

Vegagerðarinnar ná aftur til ársins 1995. Meðalhitastig á svæðinu á árunum 1995 - 2021 var 

4,3 °C með staðalfrávik 5,5 °C. Hæsti hiti sem mældist á tímabilinu var 25,2 °C þann 25. 

júlí 2017 á meðan lægst mældist hiti -15,1 þann 28. febrúar 1998.  

3 Gögn og niðurstöður 

Í þessum kafla verða sett fram þau gögn sem notuð voru ásamt niðurstöðum. Fyrst verður 

farið yfir skráða sögu atburða á kerfisbundinn hátt áður en niðurstöður úr gagnavinnslu 

veðurfars verður lýst. Að lokum verða birtar niðurstöður úr greiningu á tengslum veðurfars 

og atburða ásamt tölfræðilegri marktækni. 

3.1 Skráð saga atburða 

Í þessari skýrslu var safnað saman og skráð þekkta atburði tengda aukinni virkni 

berghlaupanna í Almenningum (tafla 1). Þessir atburðir eru 50 talsins og eru af ýmsum 

stærðum og gerðum sem skiptast í skriðuföll, grjóthrun eða aukna virkni í sigi 

berghlaupanna. Stuðst var við ritaðar heimildir ásamt skriðugagnagrunn Veðurstofu Íslands 

en ekki er vitað til þess að þekkta atburði vanti í þessa skráningu. Það er þó ljóst að margir 

atburðir hafa átt sér stað án vitneskju manna og því eðlilegt að taka fram að hér er eingöngu 

um skráða sögu atburða að ræða. Neðangreindar töflur sýna tímasetningu atburða, 

staðsetningu og lýsingu. Atburðir eru litakóðaðir þannig að blár merki tengsl við 

úrkomumynstur, grænn merki tengsl við leysingar eða umhleypingar, appelsínugulur merki 

engin eða veik tengsl og grár merki að ekki sé gerlegt að skoða tengsl. Í viðauka 1 má sjá 

sömu töflur með vísun í heimild fyrir hvern atburð. Í kafla 3.2 er fjallað ítarlega um alla 

atburði ásamt veðuraðdraganda.  

Tafla 1: Skráð saga atburða. Blár litur táknar tengsl við úrkomu. Grænn litur táknar tengsl við 

leysingar eða umhleypingar. Rauður litur táknar engin eða veik tengsl og grár litur táknar óvituð 

tengsl. Sjá viðauka 1 fyrir heimildir.  

3.2 Tengsl veðuraðdraganda og atburða 

Í þessum kafla verður fjallað um alla skrásetta atburði og rýnt í veðuraðdraganda þeirra út 

frá mældum úrkomu- og hitagildum frá fimm veðurstöðvum (mynd 5). Tvær af þessum 

veðurstöðvum eru við Siglufjörð (SIG) og er önnur þeirra sjálfvirk (SIFJO). Ein stöð er við 

Siglunes (SI), önnur við Sauðanes (SDNV), önnur sunnan Almenninga við Skeiðsfoss og 

síðan stöð við Siglufjarðarveg (SIVEG). Á Siglufirði (SIG) voru til úrkomugögn frá 1980 - 

1995 en eftir 1995 voru til gögn frá sjálfvirku stöðinni á Siglufirði (SIFJO) til dagsins í dag 

(2022). Frá Sauðanesi var hægt að skoða úrkomugögn ásamt vindátt og vindhraða frá 

tímabilinu 1990 - 2010 ásamt hitagögnum milli áranna 1990 - 2021. Stöðin á Siglunesi sýndi 

hita, vind- og úrkomugögn frá tímabilinu 1950 - 1990. Aðeins var rýnt í stöðina við Skeiðs-

foss í gegnum Veðráttuna en á Siglufjarðarvegi voru aðgengileg hita og vindgögn frá árunum 

1995 - 2021.   

  

  

Mynd 5: Staðsetning veðurstöðva umhverfis Almenninga í Fljótum. 

Stöðin á Siglunesi tók  úrkomumælingar 5 sinnum á sólahring. Á Siglufirði voru teknar 

mælingar einu sinni á sólahring en í nýju sjálfvirku stöðinni eru teknar mælingar fyrir hverja 

klukkustund þ.e.a.s. 24 mælingar á sólahring. Þessar ólíku nálganir hafa þó ekki áhrif á 

niðurstöður þessarar rannsóknar þar sem atburðir eru óháðir hvor öðrum og eru ekki bornir 

saman. Það er þó vert að taka þetta fram í ljósi þess að töflur kunna að sýna ólík gildi. Á 

Sauðanesi voru vindmælingar gerðar 7 sinnum á sólahring en aðeins 5 sinnum á Siglunesi 

þar til árið 1988 þegar mælingar urðu 6 á sólahring.  

 Þessum kafla er skipt upp í tímabil eftir áratugum þar sem fjallað verður um staka 

atburði ásamt veðuraðdraganda þeirra. Samantekt tekur við í lokin þar sem atburðirnir eru 

settir í stærra samhengi og lýsandi tölfræði sett fram.  

3.2.1 Fyrir 1970  

Vitað er um 3 atburði fyrir árið 1970 sem tengjast sighreyfingum í Almenningum en þeir eru 

að öllum líkindum umtalsvert fleiri. Þessir atburðir áttu sér stað haustið 1916, í júní 1921 og 

í maí mánuði 1967. Þau veðurfarsgögn sem stuðst var við í þessari skýrslu ná aðeins aftur til 

ársins 1968 og því ekki gerlegt að rýna í tengsl veðuraðdraganda fyrir neinn af þessum 

atburðum. Hér verður þó fjallað lauslega um þessa atburði og lýsingar tengdar þeim.  

 Haustið 1916 kom fram í örnefnaskrá að jarðfall hafi myndast við í sjávarbakkana við 

Hrístakkanef (Kóngsnef í dag). Minnst var á að stærðarinnar spilda hafi fallið í sjó fram en 

engar frekari lýsingar eru aðgengilegar um tímasetningu eða eðli þessa atburðs (Þorsteinn 

Sæmundsson o.fl., 2005).  

 Í júní árið 1921 kom einnig fram í örnefnaskrá að Torfnavíkurklöpp hafi hlaupið fram 

í sjó. Var svæðinu lýst sem stórgrýttri urð sem var erfið yfirferðar en einnig var minnst á að 

um sumarið allt hafi verið mikið um hrun á svæðinu (Þorsteinn Sæmundsson o.fl., 2005).   

 Í maí árið 1967 kom mikið jarðsig við Almenninga í ljós þegar lokavinna að gerð 

Strákagangna var í fullum gangi. Vegurinn um Almenningar þótti mjög slæmur og fór mikil 

viðhaldsvinna af stað í kjölfarið. Þetta er einungis vitnisburður um jarðsig en engar sérstakar 

tímasetningar eða nákvæmari staðsetningar koma fram og því ekki hægt að greina tengsl við 

veðuraðdraganda (Þorsteinn Sæmundsson o.fl., 2005).  

3.2.2 1970 - 1980  

Vitað er um 5 atburði á 8. áratug 20. aldar en eflaust eru þeir í raun fleiri. Þessir atburðir 

gerðust í maí 1971, 7. október 1973, í september 1974, 17. nóvember 1976 og 24.-25. maí 

1977. Í þessum kafla verður skýrt frá þeim og rýnt í veðuraðdraganda.  

 Í maí árið 1971 var vegurinn um Almenninga lokaður dögum saman er viðhaldsvinna 

átti sér stað. Nokkrir tugir metrar af veginum voru skaddaðir eftir jarðsig. Maímánuður 1971 

þótti ekki athyglisverður með tilliti til úrkomugilda frá Siglunesi og það sama má segja um 

Veðráttuna þó svo að lítilsháttar úrkoma hafi átt sér stað yfir mánuðinn (Veðurstofan, 1971). 

Það er því ekki hægt að fullyrða um nein tengsl í þessu tilfelli en heldur er ekki hægt að 

hafna tengslum (Þorsteinn Sæmundsson o.fl., 2005).   

 7. október 1973 urðu talsverðar vegaskemmdir á Siglufjarðarvegi beggja megin við 

Strákagöng. Grófst þar vegurinn í sundur og stór aurskriða féll yfir veg vestan við göngin 

(Veðurstofan, á.á.). Úrhellisrigningar voru á Siglufirði 6. - 7. október og flæddi vatn víða í 

kjallara húsa og um götur. Úrkomumælingar við Siglunes frá þessum tíma staðfesta þetta 

mikla úrkomumagn en það virðist ekki hafa náð austur að Siglunesi fyrr en 8. október 1973 

(mynd 6). Líklegt þykir að það hafi verið sökum ríkjandi norðaustan vindáttar og hefur 

veðrið líklega gengið yfir Almenninga öllu fyrr (tafla 2). Hitagögn þóttu ekki sýna merki um 

leysingar (mynd 7).  

Tafla 2: Vindmælingar frá Siglunesi 7. október 1973. 

Mynd 6: Mæld úrkomugildi við Siglunes í október 1973. Rauði ferhyrningurinn táknar atburð. 

 

Mynd 7: Mæld hitagildi við Siglunes frá 10. september - 10. október 1973. 

  

 Í september 1974 þótti tíð slæm og á mikil úrkomutíð að hafa gengið yfir í byrjun 

september (Þorsteinn Sæmundsson o.fl., 2005). Jarðsig við Almenninga er talið mega rekja 

til þessarar úrkomutíðar en við skoðun á úrkomugildum frá Siglunesi má glögglega sjá toppa 

við upphaf mánaðar sem ná allt að 23 mm (5 sinnum á sólahring) (mynd 8). Hiti var stöðugur 

á tímabilinu og því engin merki um leysingar (mynd 9).  

 

Mynd 8: Mæld úrkomugildi við Siglunes í september 1974.  

 

Mynd 9: Mæld hitagildi við Siglunes í september 1974. 

Vindmælingar frá þessum rigningamestu 

dögum mánaðarins sína ríkja norðaustanátt 

sem breytir sér ýmist yfir í austan eða 

norðanátt. Að öllum líkindum má því reikna 

með að úrkomugildi séu staðbundið lægri en 

á Siglunesi en vindhraði er ekki það mikill 

að skekkjan hafi áhrif á þessar niðurstöður. 

Það eru því að öllum líkindum tengsl milli 

veðuraðdraganda og þess jarðsigs sem átti 

sér stað (tafla 3).  

 

  

 17. nóvember 1976 urðu vegagerðarmenn varir við aukið sig á Siglufjarðarvegi við 

Kóngsnef í Tjarnadalaberghlaupi. Töluðu þeir þá um að vatn væri að grafa undan veginum 

og væri hann því hættulegur yfirferðar (Jarðsig veldur vegaskemmdum, 1976). Mæld 

úrkoma við Siglunes á þessu tímabili sýnir stóran topp þann 16. nóvember sem styður við 

lýsingar vegagerðarmanna (mynd 10). Ríkjandi suðaustan átt var á tímabilinu en Siglunes er 

þá í álíka regnskugga og Almenningar og þykir því ólíklegt að úrkomugildi séu þar mikið 

lægri (tafla 4). Hitastig fór aldrei undir frostmark í nóvember 1976 fyrr en eftir þennan 

tiltekna atburð að undanskyldum 10. og 11. nóvember en þá féll nánast engin úrkoma (mynd 

11). Leysingar eru því að öllum líkindum ekki orsök þessa sigs.  

Tafla 3: Vindmælingar frá Siglunesi 4.-6. 

september 1974. 

Tafla 4: Vindmælingar frá Siglunesi 17. nóvember 1976. 

Mynd 10: Mæld úrkomugildi við Siglunes í nóvember 1976. Rauði ferhyrningurinn táknar atburð. 

 

Mynd 11: Mæld hitagildi við Siglunes í nóvember 1976. 

 24. - 25. maí 1977 varð aukið jarðsig 

við Almenninga og tvær sprungur höfðu 

myndast í slitlaginu. Þóttu þær hættulegar 

yfirferðar og var því aðvörun send út í 

fréttamiðla þar sem minnst var á vatnagang 

á svæðinu (Jarðsig við Almenninga, 1977). 

Við skoðun á úrkomumælingum við 

Siglunes í maí 1977 má sjá að 23. maí varð 

toppur í úrkomu sem náði 6 mm (5 

mælingar á sólahring) (mynd 12). Vindátt var ríkjandi suð- og vestanátt en vindhraði þykir 

ekki það mikill á tímabilinu að um sé að ræða mikla skekkju af sökum þess (tafla 5). Á milli 

9. og 15. maí voru einnig tíðar hitasveiflur sem voru undanfari mikilla hlýinda allan síðari 

hluta mánaðarins (mynd 13). Leiða má líkur að því að þessi hlýindi hafi ollið leysingum sem 

urðu til þess að jarðsig varð en úrkomutoppurinn þann 23. maí hafi verið vendipunktur.  

 

Mynd 12: Mæld úrkomugildi við Siglunes í maí 1977. Rauði ferhyrningurinn táknar atburð. 

Tafla 5: Vindmælingar frá Siglunesi 24. - 25. 

maí 1977. 

Mynd 13: Mæld hitagildi við Siglunes í maí 1977.  

 

3.2.3 1980 - 1990 

Vitað er um 12 atburði á 9. áratug 20. aldar og þykir áratugurinn sérstaklega virkur í 

samanburði við önnur tímabil. Þessir atburðir gerðust í apríl 1981, 27. september 1981, 18. 

ágúst 1982, febrúar til júní 1983, 23. apríl 1985, ágúst 1985, 25. október 1985, 19. maí 1986, 

28. september 1987, 27. júlí 1988 og í lok ágúst 1988. Í þessum kafla verður skýrt frá þeim 

og rýnt í veðuraðdraganda.  

 Í apríl 1981 gerði jarðskrið vart við sig á Siglufjarðarvegi við Mánárskriður. Vegarkafli 

við Innri-Almenningsnöf virtist vera á hreyfingu og hafði vegurinn sigið um allt að meter 

frá því um síðasta sumar (Þorsteinn Sæmundsson o.fl., 2005). Nær ómögulegt er að segja til 

um nákvæma tímasetningu þessarar atburðar og því ekki hægt að greina veðuraðdraganda 

með tilliti til þess.  

 27. september 1981 seig 

Siglufjarðarvegur um 2 - 2,5 metra á 

stuttum tíma. Vegurinn var verst 

farinn á 100 - 200 metra kafla en 

sigkaflinn sjálfur var um hálfur 

kílómeter (Þorsteinn Sæmundsson 

o.fl., 2005). Var þess getið að mikil 

úrkoma hafi átt sér stað á þessum 

tíma og má sjá marga úrkomutoppa í 

mældum gildum við Siglunes í 

september 1981 (mynd 14). 

Norðaustan og austan vindáttir voru 

ríkjandi í hæstu úrkomutoppum og vindhraði mikill. Raungildi við Almenninga voru því að 

öllum líkindum eitthvað lægri en við Siglunes en gildin eru þó svo há (allt að 30mm) að það 

má gera ráð fyrir að úrkoma hafi einnig verið mikil í Almenningum (tafla 6). Hitastig var 

stöðugt í september 1981 og það er ekki að sjá að þessi atburður geti tengst leysingum (mynd 

15).  

 

Mynd 14: Mæld úrkomugildi við Siglunes í september 1981. Rauði ferhyrningurinn táknar atburð. 

Tafla 6: Vindmælingar frá Siglunesi 11. & 19. 

september 1981. 

Mynd 15: Mæld hitagildi við Siglunes í september 1981. 

 18. ágúst 1982 var úrhellisrigning á norðanverðum Tröllaskaga og seig þá vegurinn 

við Mánárskriður um 40 cm Siglufjarðarmeginn og 25 cm Fljótamegin að sunnan. Þessi 

mikla hreyfing átti sér stað í Tjarnadalaberghlaupinu þar sem hreyfing svæðisins er talin vera 

mest (Veðurstofan, á.á.). Þegar rýnt er í úrkomumælingar í ágúst 1982 má sjá að þrír 

úrkomutoppar voru á svæðinu dagana fyrir sigið og sérstaklega þann 18. ágúst (mynd 16). 

Ríkjandi austan vindátt var á svæðinu þann 18. en vindhraði þó ekki það mikill að það eigi 

að skekkja mæld gildi (tafla 7). Hitastig hélst stöðugt út mánuðinn og fór aldrei niður fyrir 5 

gráður á Siglunesi (mynd 17).  

Tafla 7: Vindmælingar frá Siglunesi 18. ágúst 1982. 

Mynd 16: Mæld úrkomugildi við Siglunes í ágúst 1982. Rauði ferhyrningurinn táknar atburð. 

 

Mynd 17: Mæld hitagildi við Siglunes í ágúst 1982. 

 Þann 13. febrúar seig land við Skóga í Tjarnadalaberghlaupinu um hálfan meter á 

einum degi og um 10 cm á dag næstu 5 daga til 18. febrúar. Þessi aukna virkni hélt áfram 

fram í júní þar sem sig um allt að 1,5 meter var greint á svæðinu miðað við sama tíma fyrir 

ári. Jónas Snæbjörnsson umdæmisverkfræðingur á Sauðárkróki sagði veginn hafa sigið um 

allt að 3 m á liðnu ári en aldrei hafi sigið verið meira en 2 m hingað til (Þorsteinn 

Sæmundsson o.fl., 2005). Ekkert er minnst á úrkomu í þessu tilfelli og úrkomugildi frá 

Siglunesi í febrúar 1983 gefa ekki sterkar vísbendingar um að þarna séu tengsl (mynd 18. 

Hins vegar sýndu frávikakort Veðurstofu Íslands að meðalhiti á svæðinu hafi verið 2 gráðum 

hærri en venjulegt er í febrúar. Í kjölfar þessara hlýinda, í mars, maí og júní var úrkoma á 

svæðinu um 200% af meðallagi skv. Veðráttunni. Þegar hitagildi fyrir tímabilið eru skoðuð 

má sjá að snögg og mikil hlýnun tekur við kuldatímabili þar sem mestu sveiflur eru um 16 

gráður á tveimur dögum. Eru svo dagarnir 7. - 18. febrúar óvenjulega hlýir miðað við árstíma 

og má sjá gríðarlegar sólahringssveiflur 9. og 10. febrúar (mynd 19).   

Mynd 18: Mæld úrkomugildi við Siglunes í febrúar 1983. Rauði ferhyrningurinn táknar 

atburð. 

Mynd 19: Mæld hitagildi við Siglunes 18. janúar - 18. febrúar 1983. 

  

23. apríl 1985 urðu aurskriður og mikið grjóthrun í Mánárskriðum við Almenningsnöf. 

Talsvert var um skemmdir á veginum og lokaði vegurinn um morguninn eftir aurskriðurnar 

(Veðurstofan, á.á.). Engar ritaðar heimildir fundust um tíðarfar en skv. úrkomumælingum 

við Siglunes á þessum tíma var rigningarsamt allan seinnihluta apríl mánaðar 1985 (mynd 

20). Gögn um vind voru ekki nægjanleg til þess að hægt væri að rýna í áhrif af vindátt eða 

vindhraða í þessu tilfelli (tafla 8). Þess má þó geta að apríl er vormánuður og tíðar 

hitasveiflur í mánuðinum benda sterklega til þess að hér hafi verið um leysingar að ræða 

ásamt blandaðri úrkomu (mynd 21). 

Tafla 8: Vindmælingar frá Siglunesi 23. apríl 1985. 

Mynd 20: Mæld úrkomugildi við Siglunes í apríl 1985. Rauði ferhyrningurinn táknar atburð. 

 

Mynd 21: Mæld hitagildi við Siglunes í apríl 1985.  

 Í ágúst 1985 hrundi úr vegkanti vestan við Strákagöng skv. ljósmynd í 

Skagfirðingabók frá árinu 2016 (Gísli Magnússon o.fl., 2016). Engar frekari upplýsingar 

fundust um þennan atburð og því ógerlegt að kortleggja veðuraðdraganda.  

 25. október 1985 féll 

stór aurskriða við Sauðanes 

yfir veginn. Skriðan var 5-6 

metrar á hæð við veg þar sem 

hún náði upp að glugga á 

veghefli. Lækir og ár flæddu 

yfir bakka sína og allt að 30 íbúðarhús á Siglufirði urðu umlukin vatni (Unnið að 

lagfæringum eftir vatnavexti og aurskriður, 1985). Við skoðun á úrkomumælingum frá 

Siglunesi á tímabilinu má sjá glögglega að dagarnir sem skriðan féll voru úrhellisdagar með 

úrkomugildum frá 20 - 30 mm (5 mælingar á sólahring) (mynd 22). Sterk suðvestan átt var 

ríkjandi þann 25. og má því gera ráð fyrir að úrkomugildi við Almenninga hafi verið öllu 

hærri en mældist við Siglunes á þeim tíma (tafla 9). Hitastig var nokkuð stöðugt í október 

og einn úrkomudagur sem var undir frostmarki en gildi mjög lág (mynd 23). Þennan atburð 

má því að öllum líkindum frekar tengja úrkomu heldur en leysingum.  

 

Mynd 22: Mæld úrkomugildi við Siglunes í október 1985. Rauði ferhyrningurinn táknar atburð. 

Tafla 9: Vindmælingar frá Siglunesi 25. október 1985. 

Mynd 23: Mæld hitagildi við Siglunes í október 1985. 

 

 19. & 22. maí 1986 

voru miklar leysingar í 

vorhlýindum en þann 19. féll 

grjót á bifreið vestan við 

Strákagöng. Engan sakaði en 

hægri framhurð bílsins 

eyðilagðist. Það kom síðar í 

ljós eftir athuganir á svæðinu 

að frekari hætta á grjóthruni 

þótti ekki líkleg 

(Veðurstofan, á.á.). Aftur á 

móti tók að rigna hressilega 

eftir 20. maí og var úrhellisrigning á Siglufirði þann 22. er skriðuföll og frekara grjóthrun 

áttu sér stað við Sauðanes (Ófærð og skriðuföll, 1986). Mæld úrkomugildi frá Siglunesi og 

Siglufirði staðfesta þessar veðurlýsingar (mynd 24). Vindhraði var ekki það mikill 19. maí 

en þann 22. tók hressileg norðaustan átt yfir og má því leiða líkur á því að veðrið hefur 

Tafla 10: Vindmælingar frá Siglunesi 19. & 22. maí 1986. 

gengið yfir Siglunes fyrst og þaðan yfir Siglufjörð og Almenningar því að hluta til í skjóli 

(tafla 10). Sauðanesið sjálft er þó ekki í sama regnskugga og Almenningar og má leiða líkur 

að því að þar hafi úrkoma verið talsverð á svæðinu. Maí er hins vegar vormánuður og má 

glögglega sjá stóra toppa í mældum hitagildum frá Siglunesi þann 19. og 20. maí (mynd 25). 

Má því reikna með því að leysingar hafi komið af stað hreyfingum þann 19. og úrkoma síðar 

haft enn meiri áhrif þann 22. maí.  

 

Mynd 24: Mæld úrkomugildi við Siglunes og Siglufjörð í maí 1986. Rauði ferhyrningurinn táknar 

umrædda atburði. 

Mynd 25: Mæld hitagildi við Siglunes 20. apríl - 20. maí 1986. 

 28. september 1987 varð grjóthrun niður á veg við Strákagöng (Gísli Magnússon o.fl., 

2016). Óljóst er hvort rekja megi orsök til úrkomu en skv. mældum gildum frá Siglunesi var 

lítilsháttar úrkoma vikuna fyrir grjóthrunið (mynd 26). Heildarúrkoma mánaðarins var þó 

mikil og má glögglega sjá 4 toppa þar sem hæst ná mælingar um 18 mm af úrkomu (5 sinnum 

á sólahring). Hitagögn fyrir septembermánuð þetta árið sýndu lítilsháttar hitasveiflur sem 

náðu aldrei fyrir neðan frostmark (mynd 27). Ógerlegt er að fullyrða um tengsl í þessu tilfelli.  

Mynd 26: Mæld úrkomugildi við Siglunes í september 1987. Rauði ferhyrningurinn táknar atburð. 

 

Mynd 27: Mæld hitagildi við Siglunes í september 1987. 

27. júlí 1988 féll aurskriða niður fyrir veg, framhjá möstrum við Sauðanesvita og alveg til 

sjávar. Skriðan myndaði 40-50 metra breitt skarð í veginn og mátti einnig sjá merki um mikið 

grjóthrun og virkni við Mánárskriður (Gísli Magnússon o.fl., 2016). Fleiri skriður féllu á 

Tröllaskaga þessa daga er mikil lægð gekk austur fyrir land (Veðurstofan, 1988). Mikið 

vatnaveður gekk því yfir norðan og austanvert landið og má sjá stóra toppa í 

úrkomumælingum frá Siglunesi og Siglufirði í júlí 1988 (mynd 28). Norðaustan vindátt var 

ríkjandi en vindhraði ekki það mikill (tafla 11). Það má sjá á báðum úrkomu súluritunum að 

veðrið gekk yfir úr þessari norðaustan átt og hefur mesta úrkoman við Sauðanes því verið 

þann 27. Hitagildi sýna ekki merki um neinar umhleypingar eða leysingar á tímabilinu 

(mynd 29).  

 

 

 

 

 

 

 

 

 

 

 

 

 

 

 

 

 

 

Tafla 11: Vindmælingar frá Siglunesi 27. júlí 1988. 

Mynd 28: Mæld úrkomugildi við Siglunes og Siglufjörð í júlí 1988. Rauði ferhyrningurinn táknar 

atburð. 

Mynd 29: Mæld hitagildi við Siglunes í júlí 1988. 

  

 Í lok ágústmánaðar 1988 fór ræsi í Hraundal á Siglufjarðarvegi sökum úrhellisrigninga 

og vatnavaxta og var vegurinn ófær stærri bílum (Strandvegur skemmdist á tæplega 40 km 

kafla, 1988). Ekki er vitað nákvæmlega hvaða dag um ræðir en þegar úrkomugildi við 

Siglufjörð eru skoðuð fyrir ágústmánuð 1988 má sjá mjög há gildi við lok mánaðar (mynd 

30). Norðaustan vindáttir voru ríkjandi þessa daga og Almenningar því að hluta til í skjóli 

en úrkomugildi voru það há og vindhraði ekki það mikill að það ætti að hafa afgerandi áhrif 

á þessar niðurstöður (tafla 12). Hitamælingar sýna litlar sveiflur og engin merki um leysingar 

(mynd 31).  

Tafla 12: Vindmælingar frá Siglunesi 25. - 31. ágúst 1988. 

Mynd 31: Mæld hitagildi við Siglunes í ágúst 1988. 

Mynd 30: Mæld úrkomugildi við Siglufjörð í ágúst 1988. 

3.2.4 1990 - 1999  

Vitað er um 9 atburði á 10. áratug 20. aldar en eflaust eru þeir í raun fleiri. Þessir atburðir 

gerðust í október - nóvember 1991, ágúst - september 1992, 13. október 1994, 12. júní 1995, 

5. - 6. október 1995, febrúar byrjun 1996, sumarið 1998, 30. janúar 1999 og 19. júní 1999. Í 

þessum kafla verður skýrt frá þeim og rýnt í veðuraðdraganda. 

 Í október og nóvember 1991 er talið að vegurinn hafi sigið um allt að 1 meter á 

sólahring á tímum framkvæmda við Skógasvæðið hjá Kóngsnefi (Halldór Pétursson, 1993). 

Mikið óveður fylgdi lægð sem gekk yfir landið úr suðri 2.-4. október og rigndi þá mikið um 

land allt. 50 mm af úrkomu féllu á sólahring 5. október á Siglufirði en meðal úrkoma var um 

200% af meðallagi októbermánaðar. Það sama má segja um nóvember þar sem úrkoma var 

200-250% af meðallagi og þann 3. nóvember náði sólahringsúrkoma í rúmlega 70 mm 

(Veðurstofan, 1991). Þó mánuðurnir hafi báðir verið votviðrasamir er ekki hægt að segja til 

um tengsl úrkomu og hreyfinga í þessu tilfelli þar sem nákvæm tímasetning á tilteknu sigi er 

ekki til staðar og ekki er minnst á vætutíð á svæðinu í rituðum heimildum.  

 Í ágúst og september 1992 var umtalsvert sig á Siglufjarðarvegi við Skóga (Kóngsnef) 

og birtist grein í dagblaðinu Degi þar sem sigi er lýst ásamt grjóthruni. Þar segir að ekki hafi 

komið þurr dagur um 5 vikna skeið. Þetta bendir sterklega til þess að mikið vatnaveður hefur 

verið á tíma sigs (Jarðsig á Siglufjarðarvegi aldrei meira, 1992). Mælingar frá Siglufirði 

renna stoðum undir þessar lýsingar þar sem miklir úrkomukaflar sjást við lok ágúst og byrjun 

septembermánaðar (mynd 32). Hitagögn benda til þess að öll þessi úrkoma hafi fallið sem 

rigning og þykja leysingar ólíklegar í ljósi þess að þetta tímabil var að hausti til (mynd 33).  

Mynd 32: Mæld úrkomugildi á Siglufirði frá júlí út september 1992. 

 

Mynd 33: Mæld hitagildi við Siglufjarðarveg í ágúst og september 1992. 

  

 13. október 1994 urðu aurskriður á um 10 stöðum frá gangnamunna Strákaganga og 

að Almenningsnöf og Mánárskriðum. Mikið aurmagn safnaðist ofan við veginn og vatn rann 

um sprungur í veginum. Skv. Veðráttunni voru miklir lægðarkaflar sem gengu yfir austan 

og norðanvert landið frá Grænlandshafi. Rigndi um allt land þann 11. og 12. og þann 13. var 

mjög skörp lægð yfir landinu þar sem munaði 10 hitagráðum á Akureyri og Sauðanesvita. 

Þar er minnst á mikið úrfelli sem fylgdi þessari lægð (Veðurstofan, 1994). Úrkomugögn fyrir 

tímabilið vantaði en þessar lýsingar gefa sterklega til kynna að vatnaveður hefur verið 

ríkjandi á tímum þessara atburða (Veðurstofan, á.á.). Lítilsháttar hitasveiflur voru dagana 

fyrir aurskriðurnar (mynd 34) og má leiða líkur að því að leysingar ásamt úrkomu hafi verið 

orsök þessa atburðar.  

Mynd 34: Mæld hitagildi við Sauðanes í október 1994.  

 

 12. júní 1995 féll grjótskriða í Mánárskriðum við Almenningsnöf og fór hún yfir veg. 

Fleiri aurskriður fylgdu seinna. Veturinn 1995 var snjóþungur og það voraði seint. Miklar 

leysingar sem fylgdu snöggum hitabreytingum í júní ollu aurskriðum í Eyjafirði og þykir 

líklegt að sömu skýringa sé að leita í þessum atburð (Veðurstofan, á.á.). Úrkomugögn benda 

til þess að þurrt hafi verið dagana fyrir atburð og því ekki hægt að tengja atburðin við úrkomu 

(mynd 35). Hitagögn frá tímabilinu 12. maí til 12. júní varpa hins vegar ljósi á afar snögga 

hlýnun um og eftir 7. júní þar sem hiti náði allt að 16 gráðum (mynd 36). Má því leiða líkur 

á að vatnavextir sökum leysinga hafi verið hér að verki.    

Mynd 35: Mæld úrkomugildi við Siglufjörð í júní 1995. Rauði ferhyrningurinn táknar atburð. 

 

Mynd 36: Mæld hitagildi við Sauðanes 12. maí - 12. júní 1995. 

 5. - 6. október 1995 var 

unnið við lagfæringar á 

Siglufjarðarvegi er mikið sig 

hófst í kjölfar rigninga (Halldór 

Pétursson & Hafdís Jónsdóttir, 

2000). Gögn frá Veðráttunni 

staðfesta þessar lýsingar fyrir 

fyrstu daga mánaðarins en 

úrkoma októbermánaðar 1995 

var 250-300% yfir meðallagi 

(Veðurstofan, 1995). Vindhraði 

var mikill á tímabilinu og náði 

rúmlega 20 m/s þegar mest á lét. 

Aust-norðaustan átt var ríkjandi sem bendir til þess að Siglufjarðarvegur hafi verið í skjóli 

frá mestri úrkomu (tafla 13). Það er því erfitt að fullyrða um tengsl í þessu tilfelli þó þau séu 

líkleg. Hiti féll mikið á tímabilinu og því ólíklegt að hér hafi verið um leysingar að ræða 

(mynd 37). 

 

Mynd 37: Mæld hitagildi við Siglufjarðarveg 10. september - 10. október 1995. 

Tafla 13: Vindmælingar frá Sauðanesi 5. -6. október 

1995. 

 Í febrúarbyrjun 1996 á vegurinn um Almenninga að hafa sigið um allt að hálfan meter 

á sólahring (Þorsteinn Sæmundsson o.fl., 2005). Engar frekari upplýsingar um þennan atburð 

voru að finna og því ógerlegt að fullyrða um tengsl í þessu tilfelli. Þó má sjá á 

úrkomumælingum frá Siglufirði í mánuðinum að engir sérstakir toppar eru við upphaf 

mánaðar (mynd 38). Hitamælingar sýna aftur á móti miklar sólahringssveiflur í byrjun 

febrúar og munar t.d. um 10 gráðum á 3. og 4. Febrúar (mynd 39). Þarna hefur því líklega 

verið umhleypingasamt.  

 

Mynd 38: Mæld úrkomugildi við Siglufjörð í febrúar 1996.  

Mynd 39: Mæld hitagildi við Sauðanes 10. janúar - 10. febrúar 1996..  

  

 Í ágúst 1998 taldi maður sig hafa séð bríkur í vegi sem hann sá ekki þar í maí (Björn 

Björnsson, 2005). Eru þetta óljósar vísbendingar um sig á veginum og ógerlegt að finna 

nákvæma tímasetningu þess sigs. Því er ekki hægt að rýna í tengsl í þessu tilfelli.  

 30. janúar 1999 varð 

grjóthrun í Mánárskriðum við 

Almenningsnöf skv. 

skriðugagnagrunni 

Veðurstofunnar (á.á.). Þegar 

rýnt er í úrkomugögn má sjá 

að mikil úrkoma var meira og 

minna allan janúar (mynd 40). 

Dagana 29. - 31. var 

úrkomuveður og er allhvassri sunnanátt með hlýindum og rigningu lýst í veðráttunni 

(Veðurstofan, 1999). Vindmælingar staðfesta þessar lýsingar þar sem Suð-suðvestan átt var 

ríkjandi þann 30. janúar með stöðugum vindhraða um 14 m/s (tafla 14). Þar sem 

úrkomumælingar eru frá Siglufirði í þessu tilfelli má reikna með að gildin við Almenninga 

gætu hafa verið hærri sökum þessarar vindáttar. Þegar rýnt er í hitamælingar frá mánuðinum 

Tafla 14: Vindmælingar frá Siglufjarðarvegi 30. janúar 

1999. 

má sjá að flestir dagar mánaðarins voru undir frostmarki og hefur því mesta úrkoman fallið 

sem snjór. Í lok mánaðarins og sérstaklega þann 29. janúar má sjá stór stökk í hitasveiflum 

(mynd 41). Það má því fullyrða um að þetta tímabil hafi verið umhleypingasamt.  

 

Mynd 40: Mæld úrkomugildi við Siglufjörð í janúar 1999. Rauði ferhyrningurinn táknar atburð. 

 

Mynd 41: Mæld hitagildi við Siglufjarðarveg í janúar 1999. 

 19. júní 1999 féll gríðarmikil 

aurskriða úr Kóngsnefi yfir veg. 

Var skriðan um 60 metra breið og 

allt að 4 metra þykk. Vegur 

skemmdist mikið og er minnst á 

mikil hlýindi og leysingar í 

heimildum (Halldór Pétursson & 

Hafdís Jónsdóttir, 2000). 

Úrkomumælingar staðfesta mikla 

úrkomu dagana fyrir þessa skriðu 

(mynd 32) og í veðráttunni er fjallað 

um kalsarigningu með slyddu 

(Veðurstofan, 1999). Ríkjandi aust-

norðaustan átt bendir hins vegar til 

þess að Kóngsnefið hafi verið að 

mestu í skjóli frá úrkomu þann 19. 

en ef úrkomutopparnir sem urðu 14. - 16. júní eru skoðaðir má sjá að vindátt færðist úr 

norðaustan átt yfir í sterka norðvestan átt þann 16. þar sem hæsti úrkomutoppur við 

Siglufjörð mældist (mynd 42; tafla 15). Í þessi tilfelli mætti því áætla að úrkomugildi við 

Kóngsnefið hafi verið öllu hærri en á Siglufirði þann 16. júní og er því hægt að fullyrða að 

hér séu tengsl til staðar. Hitagögn benda ekki til þess að leysingar hafi haft hér áhrif (mynd 

43).  

Tafla 15: Vindmælingar frá Siglufjarðarvegi 14. -16. 

júní 1999. 

Mynd 42: Mæld úrkomugildi við Siglufjörð í júní 1999. Rauði ferhyrningurinn táknar atburð. 

 

Mynd 43: Mæld hitagildi við Siglufjarðarveg 20. maí - 20. júní 1999. 

3.2.5 2000 - 2009 

Vitað er um 10 atburði á 1. áratug 21. aldar en eflaust eru þeir í raun fleiri. Þessir atburðir 

gerðust 16. - 17. ágúst 2002, 9. apríl 2003, 16. desember 2003, lok maí 2004, lok september 

2004, 28. - 29. ágúst 2006, 16. nóvember 2007, 8. janúar 2009 og nóvember 2009. Í þessum 

kafla verður skýrt frá þeim og rýnt í veðuraðdraganda. Úrkomugögn vantaði fyrir allt árið 

2002 til ársins 2006 og verður því stuðst við Veðráttuna fyrir þau tímabil ásamt vindgögnum.  

 16. - 17. ágúst 2002 seig vegur 

um 30 cm á nokkra metra kafla og er 

þetta sig talið hafa gerst á einum degi 

(Þorsteinn Sæmundsson o.fl., 2005). 

Talsverð úrkoma var um allt land á 

þessum tíma og lægð gekk yfir 

landið að austan þann 16. ágúst 

(Veðurstofan, 2002). Vindmælingar 

frá tímabilinu veita takmarkaðar 

upplýsingar en norð-norðvestan átt 

af hafi bendir til þess að úrkoma hafi 

fylgt þar með sem styður lýsingar úr 

Veðráttu (tafla 16). Hitastig hélst 

stöðugt út mánuðinn (mynd 44).  

 

Mynd 44: Mæld hitagildi við Siglufjarðarveg 16. júlí - 16. ágúst 2002. 

Tafla 16: Vindmælingar frá Siglufjarðarvegi 16. - 17. 

ágúst 2002. 

 9. apríl 2003 sást skeifulaga sigsvæði á 40-50 metra kafla við Kóngsnefið (Þorsteinn 

Sæmundsson o.fl., 2005). Nákvæm tímasetning á myndun þessarar skeifu er óþekkt og því 

ekki hægt að fullyrða um samspil veðurs og hreyfinga í þessu tilfelli. Í Veðráttunni má þó 

sjá úrkomutoppa við Skeiðsfoss 3. og 4. apríl þar sem úrkoma var á bilinu 9.1 og 6.7 mm 

(sólahringsgildi). Enn athyglisverðara er að skoða hitamælingar fyrir tímabilið en þar sjást 

hitasveiflur þar sem hitastig fer úr miklu frosti í hlýindi á stuttum tíma (mynd 45). Þetta eru 

þó að miklu leyti getgátur og erfitt að fullyrða um að leysingar hafi verið hér að verki þó 

líklegt sé.  

 

Mynd 45: Mæld hitagildi við Siglufjarðarvegi frá 10. mars til 10 apríl 2004. 

 16. desember 2003 

varð mikið grjóthrun á 

veginn við Strákagöng 

(Veðurstofan, á.á.). 

Töluverð rigning var 

dagana 15. og 16. er 

lægðadrög gengur norður 

yfir land með úrkomu og 

slyddu. Sólahringsúrkoma 

náði 11 mm við Skeiðsfoss 

skv. Veðráttu frá Veðurstofunni (2003). Vindmælingar af Sauðanesinu þann 16. sýna 

ríkjandi austanátt en lítinn vindstyrk fyrr en leið á daginn (tafla 17). Hitagögn frá tímabilinu 

sýna miklar hitasveiflur dagana fyrir grjóthrunið sem benda sterklega til þess að hér hafi 

verið samspil úrkomu og leysinga að verki (mynd 46).  

 

Mynd 46: Mæld hitagildi við Siglufjarðarveg í 20. nóvember - 20. desember 2003.  

 Í lok maí 2004 varð sig um allt að 1 m rétt neðan við Kóngsnef. Sprunga í vegi sem 

vitað var um hafði einnig stækkað umtalsvert (Þorsteinn Sæmundsson o.fl., 2005). Úrkoma 

í maí 2004 var talsvert meiri en vanalega eða um 300% af meðallagi skv. veðráttunni en 

Tafla 17: Vindmælingar frá Siglufjarðarvegi 16. desember 

2003. 



65 

gögn frá nálægum veðurstöðvum vantar (Veðurstofan, 2004). Það er því ógerlegt að fullyrða 

um tengsl við úrkomu í þessu tilfelli en hitagögn segja aftur á móti aðra sögu. Maí er 

vormánuður þar sem gjarnan leysir snjó úr fjöllum en við seinnihluta mánaðar má sjá mikla 

hlýnun sem náði allt að 15 stigum þann 29 (mynd 47). Benda þessi gögn til þess að 

leysingarvatn hafi komist í kerfið.  

 

Mynd 47: Mæld hitagildi við Siglufjarðarveg í maí 2004. 

  

 Í lok september 2004 hrundi mikið efni úr frambrún berghlaupanna ásamt því að þau 

skriðu fram. Í skriðugagnagrunni Veðurstofu Íslands (á.á.) kemur fram að mikið 

grunnvatnsrennsli og úrkomutíð hafi verið á tímabilinu. Samkvæmt Veðráttunni (2004) var 

úrkoma í september 2004 um 200% af meðallagi og úrhellisrigning gekk yfir svæðið þann 

21. er vatn flæddi í hús á Ólafsfirði. Vindgögn frá Sauðanesi frá 20. - 22. september sýna 

ríkjandi norðan og norðaustan átt sem styður lýsingar af úrkomu en benda aftur á móti til 

þess að Almenningar hafi að hluta til verið í skjóli frá norðaustan og aust-norðaustan áttum 



66 

sem tóku yfir síðari hluta óveðursins (tafla 18). Hitagögn sýna engin merki um umhleypingar 

(mynd 48).  

 

 

Mynd 48: Mæld hitagildi við Siglufjarðarveg í september 2004. 

Tafla 18: Vindmælingar frá Siglufjarðarvegi 20. - 22. 

september 2002. 

 28. - 29. ágúst 2006 varð vart við 

töluvert jarðsig á Siglufjarðarvegi. Í 

Náttúrufræðingnum er fjallað um 

töluverð skriðuföll og grjóthrun ásamt 

hreyfingum (Árni Hjartarsson & 

Droplaug Ólafsdóttir, 2008). Ekki er 

fjallað um þennan atburð sérstaklega en 

minnst er á haustrigningar á tímabilinu. 

Þegar úrkomugildi við Siglufjörð eru 

skoðuð fyrir ágúst 2006 má sjá að miklir 

úrkomutoppar eru við lok mánaðarins 

sem staðfesta þessar lýsingar (mynd 49). 

Ríkjandi vindátt var í norð-norðaustur og vindstyrkur frá 8 - 12 m/s sem bendir til þess að 

Almenningar hafi notið skjóls að hluta til (tafla 19). Það er því erfitt að fullyrða um tengsl 

þar sem úrkomugildi voru að öllum líkindum lægri í Almenningum. Þó eru talsvert meiri 

líkur á skýrum tengslum frekar en engum tengslum og verður því gengið út frá því í þessu 

tilfelli. Hitagögn sýna litlar sveiflur og engin merki um leysingar (mynd 50).  

 

Mynd 49: Mæld úrkomugildi við Siglufjörð í ágúst 2006. Rauði ferhyrningurinn táknar atburð. 

Tafla 19: Vindmælingar frá Siglufjarðarvegi 28. 

- 29. ágúst 2006. 

Mynd 50: Mæld hitagildi við Siglufjarðarveg í ágúst 2006. 

 16. nóvember 2007 féllu grjót 

á veg við Strákagöng. Varað var við 

frekara grjóthruni. Einnig kom í ljós 

5-10 cm sig á veginum við 

Kóngsnef þegar viðgerðir á 

veginum hófust í mánuðinum. Í 

skriðugagnagrunni Veðurstofunnar 

(á.á.) kemur fram að miklar 

haustrigningar hafi fylgt þurru 

sumri og þegar úrkomugildi við Siglufjörð eru skoðuð fyrir mánuðinn má sjá að þessar 

lýsingar passa við þessa tilteknu atburði (mynd 51). Þær ríkjandi vestanáttir sem má sjá frá 

mælingum á Sauðanesi (tafla 20) benda til þess að úrkomugildin við Almenninga hafi líklega 

verið hærri en við Siglufjörð. Hitagögn eru einnig athyglisverð þar sem margar litlar sveiflur 

um frostmark voru fram að 15. nóvember þegar hiti hrökk upp í 13 gráður með fyrrnefndri 

úrkomu (mynd 52). Uppsöfnuð snjó-úrkoma frá því í byrjun nóvember hefur því líklega ýtt 

undir þetta grjóthrun.  

Tafla 20: Vindmælingar frá Siglufjarðarvegi 16. 

nóvember 2007. 

Mynd 51: Mæld úrkomugildi við Siglufjörð í nóvember 2007. Rauði ferhyrningurinn táknar atburð. 

 

Mynd 52: Mæld hitagildi við Siglufjarðarveg 20. október - 20. nóvember 2007.  

 8. janúar 2009 hrundi grjót 

niður að veg rétt vestan við 

Strákagöng (Veðurstofan, á.á.). Allt 

að 10 stiga hiti var í janúar á þessu 

tímabili sem er langt yfir meðallagi. 

Mæld hitagildi fyrir mánuðinn fyrir 

grjóthrunið sýna miklar hitasveiflur 

og óvenju mikil hlýindi yfir jól 

(mynd 53). Þegar mæld úrkomugildi 

eru skoðuð fyrir tímabilið má sjá að úrkomutoppur fylgdi þessu hitakasti og má því reikna 

með miklu vatnaveðri og umhleypingum á tímabilinu (mynd 54). Vindgögn sýna ríkjandi 

sunnanátt 8. desember en veita takmarkaðar upplýsingar um aðstæður í þessu tilfelli þar sem 

orsök tengjast líklega fremur hitasveiflum (tafla 21). 

 

Mynd 53: Mæld hitagildi við Sauðanes 8. desember 2008 - 8. janúar 2009. 

Tafla 21: Vindmælingar frá Siglufjarðarvegi 8. 

janúar 2009. 

Mynd 54: Mæld úrkomugildi við Siglufjörð í janúar 2009. Rauði ferhyrningurinn táknar atburð. 

 Í nóvember 2009 er minnst á miklar breytingar á Skógasvæðinu fram í janúar 2010. 

Fjallað er um mikið sig, sprungur og vegurinn talinn slæmur yfirferðar. Þessi atburður hefur 

enga nákvæma tímasetningu skilgreinda og því ekki hægt að fullyrða um nein tengsl við 

úrkomu. Þó er minnst á að það hafi verið votviðrasamt fram að jólum 2009 (Veðurstofan, 

á.á.). 

3.2.6 2010 - 2020  

Vitað er um 9 atburði á 2. áratug 22. aldar en eflaust eru þeir í raun fleiri. Þessir atburðir áttu 

sér stað þann 22. ágúst og 10. desember 2010, 3. janúar og 24. febrúar 2011, í byrjun 

september 2012, maí - júní 2013, ágúst 2014, 27. - 28. ágúst 2015 og 17. júlí 2020. Í þessum 

kafla verður fjallað um þessa atburði og rýnt í veðuraðdraganda. 

 22. ágúst 2010 gerði grjóthrun vart við sig í Mánárskriðum við Almenningsnöf 

(Veðurstofan, á.á.). Mæld úrkomugildi frá Siglufirði sýna að það var votviðrasamt allt að 10 

dögum fyrir þetta grjóthrun og þann 22. ágúst var áberandi úrkomutoppur (mynd 55). 

Ríkjandi vindáttir þann 22. voru norðan til norð-norðvestan áttir fyrripart dags sem færðist 

síðar yfir í norð-norðaustanátt (tafla 22). Þessar vindáttir koma að mestu beint úr norðri og 



72 

þykir því líklegt að úrkoma í Mánárskriðum hefur ekki verið ósvipuð. Hitagildi héldust 

stöðug á þessu tímabili (mynd 56).  

 

 

  

  

  

  

  

  

  

  

  

 

 

Mynd 55: Mæld úrkomugildi við Siglufjörð í ágúst 2010. Rauði ferhyrningurinn táknar atburð. 

Tafla 22: Vindmælingar frá Siglufjarðarvegi 22. ágúst 

2010. 

Mynd 56: Mæld hitagildi við Siglufjarðarveg 20. júlí - 20. ágúst 2010. 

 10. desember 2010 varð 

mikil úrkomutíð til þess að grjót 

hrundi niður að vegi við 

Almenningsnöf. Þetta kemur 

fram í skriðugagnagrunni 

Veðurstofunnar (á.á) en 

umfjöllun í fjölmiðlum fannst 

ekki fyrir þennan atburð við gerð 

þessarar skýrslu. Margir 

smásteinar voru týndir af veginum í kjölfarið. Mæld úrkomugildi frá Siglufirði sýna 

úrkomutopp þann 10. desember þar sem gildi ná upp fyrir 6 mm. Sólahringsúrkoma var 33.4 

mm þennan dag og sýna ríkjandi vindáttir, sem komu að mestu úr suðvestri, að Almenningar 

hafa ekki verið í regnskugga þennan dag (mynd 57 og tafla 23). Gríðarlegar hitasveiflur voru 

á tímabilinu sem enduðu með stökki upp í 9 gráður þann 9. desember. Benda hitagögn því 

til þess að það hafi verið mjög umhleypingasamt allt tímabilið (mynd 58).  

Tafla 23: Vindmælingar frá Siglufjarðarvegi 10. 

desember 2010. 

Mynd 57: Mæld úrkomugildi við Siglufjörð í desember 2010. Rauði ferhyrningurinn táknar atburð. 

 

Mynd 58: Mæld hitagildi við Siglufjarðarveg 10. nóvember - 10. desember 2010. 

 3. janúar 2011 varð aftur 

grjóthrun í Mánárskriðum við 

Almenningsnöf og má sjá 

úrkomutopp á þeim degi í 

mældum gildum frá Siglufirði 

(Veðurstofan, á.á.). Einnig má 

sjá á mælingum frá desember 

2010 (mynd 59) að 

úrkomutoppar voru 30. og 31. 

desember. Það var því votviðrasamt þegar bæði þetta grjóthrun og hrunið í desember áttu sér 

stað. Ríkjandi vestan og norð-norðaustanáttir voru þann 3. janúar við Sauðanes og mældist 

mesti vindhraði í norð-norðaustan áttinni sem þykir ekki liggja nægilega austarlega til þess 

að falla í regnskugga svæðisins (tafla 24). Ofan á þessa úrkomu voru áframhaldandi 

hitasveiflur frá því mánuðinn áður og má leiða líkur að því að þær hafi ollið miklum 

leysingum (mynd 60).  

 

Mynd 59: Mæld úrkomugildi við Siglufjörð í janúar 2011. Rauði ferhyrningurinn táknar atburð. 

Tafla 24: Vindmælingar frá Siglufjarðarvegi 3. janúar 

2011. 

Mynd 60: Mæld hitagildi við Siglufjarðarveg 10. desember 2010 - 10. janúar 2011. 

 24. febrúar 2011 varð enn eitt grjóthrunið í Mánárskriðum við Almenningsnöf skv. 

skriðugagnagrunni Veðurstofunnar (á.á). Þegar rýnt er í úrkomugildi frá desember 2010 

(mynd 57), janúar 2011 (mynd 59) og febrúar 2011 (mynd 61) má sjá að það var mikil 

vætutíð og það sama má segja um dagana fyrir 24. febrúar 2011 þó svo að topparnir þar séu 

ekki háir. Mögulega eru þessir þrír atburðir þó tengdir þar sem fyrsta grjóthrunið kann að 

hafa ollið frekari óstöðugleika í Mánárskriðum sem lítilsháttar úrkoma gæti auðveldlega haft 

áhrif á. Hitamælingar af svæðinu sýna aftur á móti athyglisverða mynd af aðstæðum séu þær 

bornar saman við úrkomumynstur mánuðina á undan. Fyrrihluta janúar var kuldatímabíl 

ásamt mikilli úrkomu sem féll sem snjór (mynd 62), eftir það tóku við hlýindi sem urðu aftur 

að kuldatímabili við upphaf febrúar. Þann 9. febrúar snerist það síðar aftur við og voru 

reglulegar hitasveiflur allt til grjóthrunsins þann 24. með miklum hitatoppum. Hér hefur því 

mjög líklega verið uppsöfnuð úrkoma að verki ásamt leysingum.  

Mynd 61: Mæld úrkomugildi við Siglufjörð í febrúar 2011. Rauði ferhyrningurinn táknar atburð. 

Mynd 62: Mæld hitagildi við Siglufjarðarveg í janúar og febrúar 2011. 

 Í september byrjun 2012 

jókst virkni jarðsigs í 

Almenningum þegar tók að rigna 

mikið eftir þurrt sumar. Þessar 

hreyfingar héldu áfram fram eftir 

vetri vegna mikilla umhleypinga. Í 

þessu tilfelli er ekki um að ræða 

atburð sem hægt að tímasetja 

nákvæmlega en þegar 

úrkomumælingar (mynd 63) og 

vindmælingar eru skoðaðar má sjá 

að það rigndi mikið með ríkjandi 

norð-norðaustan átt þann 3.-4. sem 

náði allt að 20 metrum á sekúndu 

(tafla 25). 5.-6. færðist vindáttin 

yfir í ríkjandi suð-suðvestan átt 

með rúmlega 17 metrum á 

sekúndu. Eftir 4. september tóku 

norðan- og suðvestan vindáttir yfir 

og má leiða líkur á því að 

úrkomugildi við Almenninga hafi 

verið hærri en þau voru við Siglufjörð þaðan sem mælingarnar eru teknar. Það er því ljóst að 

hérna er líklega um að ræða tengsl veðurs og jarðsigs. Hitagögn benda ekki til leysinga á 

tímabilinu (mynd 64).  

Tafla 25: Vindmælingar frá Siglufjarðarvegi 3. - 6.  

september 2012. 

Mynd 63: Mæld úrkomugildi við Siglufjörð í september 2012. 

 

Mynd 64: Mæld hitagildi við Siglufjarðarveg 10. ágúst - 10. september 2012. 

 Í Maí - júní 2013 sáust miklar breytingar á Siglufjarðarvegi og greinileg ummerki eftir 

færslur og jarðsig í Almenningum. Þóttu þessar hreyfingar líklega tengjast vorleysingum og 

fæst það staðfest þegar úrkomugildi eru borin saman við hitastigsgildi frá tímabilinu apríl - 

júní 2013 (mynd 65). Það sést greinilega að mikil úrkoma hefur fallið sem snjór í apríl og 

síðar hafi mikil hlýindi tekið við ásamt reglulegum stórum úrkomutoppum (Þorsteinn 

Sæmundsson o.fl., 2005) (mynd 66).  

 

Mynd 65: Mæld hitagildi við Siglufjarðarveg 1. apríl - 30. júní 2013. 

 

Mynd 66: Mæld úrkomugildi við Siglufjörð 1. apríl - 30. júní 2013. 

 Þann 22. júlí 2014 kom fram í Morgunblaðinu að Siglufjarðarvegur sýndi aukið 

jarðsig. (Bætt í Siglufjarðarveg, 2014). Bætt var í veginn og malbik fræst. Úrkomugögn frá 

tímabilinu sýna að miklir toppar voru í byrjun júlí og rigndi síðan nánast stanslaust fram að 

22. júlí (mynd 67). Það má því leiða líkur að því að hérna hafi uppsöfnuð úrkoma haft áhrif. 

Hitagögn benda ekki til þess að hér hafi verið um leysingar að ræða (mynd 68).  

Mynd 67: Mæld úrkomugildi við Siglufjörð í júní og júlí 2014. 

 

Mynd 68: Mæld hitagildi við Siglufjarðarveg í júní og júlí 2014.. 

 17. desember 2014 kom svo fram í Morgunblaðinu að óvenju mikið jarðsig væri við 

Siglufjarðarveg (Óvenju mikið jarðsig á Siglufjarðarvegi, 2014). Úrkomugögn frá Siglufirði 

sýna að tímabilið einkenndist af mikilli úrkomu fram að 17. desember (mynd 69). Líklegt 

þykir því að uppsöfnuð úrkoma hafi haft hér áhrif.   

Mynd 69: Mæld úrkomugildi við Siglufjörð í desember 2014. 

 27. - 28. ágúst 2015 urðu 

gríðarleg aurflóð á mörgum stöðum í 

Almenningum. Mest féll í 

Mánárskriðum og beggja megin 

Strákagangna en einnig féll efni við 

Herkonugil og Sauðanes. Verkstjóri 

Vegagerðarinnar sagði elstu menn 

ekki muna eftir öðrum eins 

skriðuföllum á svæðinu og sagði hann 

verktaka haft þurft 5-6 daga til þess að 

vinna sig í gegnum efnið (Skriður á 

mokstri í Mánárskriðum, 2015). 

Úrhellisrigningar gerðu í lok ágúst 

þetta árið og má sjá það á mældum 

úrkomugildum frá Siglufirði þar sem klukkustundagildi náðu tæplega 12 mm. 

Tafla 26: Vindmælingar frá Siglufjarðarvegi 27. - 

28. ágúst 2015. 



84 

Sólahringsúrkoma þann 28. ágúst var rúmlega 100 mm (mynd 70). Þessa dagana var ýmist 

norð-norðaustan eða aust-norðaustan vindátt og vindhraði allt að 16.5 m/s (tafla 26). 

Hitagögn benda ekki til þess að um leysingar hafi verið að ræða (mynd 71).  

 

Mynd 70: Mæld úrkomugildi við Siglufjörð í ágúst 2015. Rauði ferhyrningurinn táknar atburð. 

 

Mynd 71: Mæld hitagildi við Siglufjarðarveg í ágúst 2015.. 

 17. júlí 2020 urðu miklir vatnavextir til þess að aurskriður féllu í Siglufirði og 

Ólafsfirði en einnig í Almenningum (Ágúst Ólafsson, 2020). Grjóthrun féll á veginn og má 

sjá á mældum úrkomugildum að rigning upp á 5 - 11 mm var dagana 16. - 19. júlí. 

Klukkustundagildi náðu hæst rúmlega 11 mm en sólahringsúrkoma þann 17. júlí var 151.4 

mm (mynd 72). Norðan og norðaustan áttir voru ríkjandi þann 17. Júlí en hitagögn benda 

ekki til leysinga þar sem hiti hélst stöðugur á tímabilinu (tafla 27; mynd 73).  

Tafla 27: Vindmælingar frá Siglufjarðarvegi 17. júlí 2020. 



86 

 

Mynd 72: Mæld úrkomugildi við Siglufjörð í júlí 2020. Rauði ferhyrningurinn táknar atburð. 

 

 

 

Mynd 73: Mæld hitagildi við Siglufjarðarveg 20. júní - 20. júlí 2010.. 

3.2.7 Samantekt 

Í þessari skýrslu hafa 50 atburðir hreyfinga, skriðufalla eða grjóthruns verið skoðaðir með 

tilliti til tengsls þeirra við veðuraðdraganda. Atburðirnir eru misjafnlega vel skrásettir og ná 

yfir mislöng tímabil og svæði. Það hefur því reynst erfitt að fullyrða um að tengsl milli 

einstakra atburða og veðuraðdraganda þeirra sé í raun til staðar. Af þeim 50 atburðum sem 

voru til skoðunar í þessari skýrslu var ógerlegt að tengja 13 þeirra við veðuraðdraganda. 1 

atburður var með vissu ekki tengdur úrkomumynstri en 36 atburðir þóttu sýna skýr tengsl 

við leysinga- eða úrkomumynstur (mynd 74). Af þeim 36 atburðum þóttu 23 þeirra tengjast 

fremur úrkomu en leysingum en 13 atburðir sýndu tengsl við leysingar. 46% af skrásettum 

atburðum má því rekja til úrkomumynsturs ásamt öðrum 26% sem tengjast leysingum. 

Aðeins 2% atburða sýna veik eða engin tengsl. Eftir sitja 26% atburða sem ekki er hægt að 

tengja við veðuraðdraganda. Ef þessi 26% eru tekin úr tölfræðinni þá skiptast atburðir þannig 

að 97% þeirra sýna tengsl við úrkomu eða leysingar og aðeins 3% ekki.  

  

Mynd 74: Samantekt á flokkun atburða og tengslum þeirra við úrkomu eða leysingar. 

4 Umræður 

Í þessari greiningu tókst að skrásetja 50 atburði á tímabilinu milli ársins 1919 til ársins 2020. 

Það er nánast öruggt að talsvert fleiri atburðir hafa átt sér stað sem tengjast sighreyfingum 

við Almenninga á þessu langa tímabili en það er ógerlegt að skrá niður atburði án vitneskju 

fólks. Þessi vinna byggir á því sem hefur nú þegar verið skráð niður (Þorsteinn Sæmundsson 

o.fl., 2005) en þetta er fyrsta kerfisbundna skráning þekktra atburða á svæðinu. Þessi 

skrásetti gagnagrunnur sem er kynntur í þessari skýrslu veitir áreiðanlega og yfirgripsmikla 

yfirsýn á stöðu og þróun þessara ferla í berghlaupunum í Almenningum ásamt því að 

auðvelda möguleika á ítarlegri greiningu hvers atburðar fyrir sig.  

 Ein slík greining snýr að veðurfarsaðdraganda atburða. Ítarleg greining á 

veðurfarsaðdraganda hvers atburðar fyrir sig fór fram á kerfisbundinn hátt þar sem úrkoma, 

vindur og hitastig voru skoðuð. Af þeim 50 atburðum sem voru til greiningar bentu 36 (68%) 

þeirra til augljósra tengsla við úrkomu eða leysingar. 1 atburður sem átti sér stað 28. 

september 1987 sýndi engin merki um tengsl en óvissa fylgir þeirri greiningu þar sem mikil 

uppsöfnuð úrkoma septembermánaðar 1987 gæti hafa ollið grunnvatnsþrýstingi sem gæti 

hæglega haft áhrif á þær hreyfingar sem áttu sér stað (Doi o.fl., 2020). Það má því færa rök 

fyrir því að þessi eini atburður eigi frekar heima með þeim 13 (26%) atburðum þar sem 

óvitað er hvort þeir sýni tengsl eða ekki. Sú greining sem fór fram á þessum atburðum er 

ekki fullkomin þó hún sé kerfislega uppsett og ítarleg. Þó ýmis rök kunni að vera um að 

stakir atburðir skulu flokkaðir öðruvísi, veitir greiningin aftur á móti skýra heildarmynd af 

þeim tengslum sem eiga sér stað á svæðinu.  

 Þessi yfirgnæfandi merki um að úrkoma og/eða leysingar séu ein af orsökum aukinnar 

virkni sighreyfinga við Almenninga er í samræmi við það sem þekkist meðal fræðafólks 

(Þorsteinn Sæmundsson o.fl., 2005, 2007, 2018; Kirschbaum, 2012; Doi o.fl., 2020). Þegar 

hlutfall atburða sem sýna tengsl við úrkomu og/eða leysingar eru skoðuð án þess að taka til 

greina þau 26% prósent atburða sem tilheyrðu óvissu, má sjá að 97% atburða sýndu tengsl á 

meðan aðeins 3% gerðu það ekki. Þetta sterka hlutfall ásamt fræðilegri þekkingu á þeim 

ferlum sem eiga sér stað á svæðinu renna sterkum stoðum undir þá tilgátu að veðurfar sé ein 

af megin orsökum aukinnar virkni sighreyfinga í Almenningum.    

 Óvissuþættir þessara niðurstaðna eru vissulega til staðar. Má þar helst nefna fjarlægð 

og óheppilegar staðsetningar þeirra veðurstöðva sem notast var við í þessari rannsókn. 

Vindur og vindátt geta haft mikil áhrif á raungildi úrkomumælinga á svæðinu þegar fjarlægð 

ásamt landslagsáhrifum eru mikil milli veðurstöðva og athugunarsvæðis. Þannig getur verið 

erfitt að fullyrða um skýr tengsl í þeim tilfellum þar sem Almenningar eru í regnskugga 

miðað við ríkjandi vindátt. Þessi áhrif eru sterkust þegar gildi frá Siglufirði eru notuð í sterkri 

austan vindátt. Nær ómögulegt er að segja til um hve mikil þessi áhrif eru en árið 2022 var 

sett upp veðurstöð sem mælir úrkomu við Siglufjarðarveg og munu gögn þaðan koma að 

góðum notum við samanburð á þeim gögnum sem fengist hafa við Siglufjörð, Siglunes og 

Sauðanes. Þannig verður hægt að draga sterkari ályktanir á þeim áhrifum sem vindátt og 

vindstyrkur geta haft á þann mun úrkomugilda við Almenninga annars vegar og 

veðurstöðvar þessarar rannsóknar hins vegar. Enn fremur verður hægt að fylgjast ítarlega 

með samspili sighreyfinga og veðurfars eftir uppsetningu síritandi GNSS stöðva á 9 stöðum 

um öll þrjú berghlaupin.  

 Aðrar orsakir hafa lítið verið skoðaðar á ítarlegan hátt í Almenningum en má þar helst 

nefna sífrera eða aðra frostferla ásamt jarðskjálftahrinum sem geta verið tíðar og öflugar á 

svæðinu. Hið fyrrnefnda hefur verið rannsakað og tilgátur hafa verið uppi um að hér séu um 

urðarbingur (e. Rock glacier) að ræða (Ágúst Guðmundsson, 2000) en það er aftur á móti 

talið nær ómögulegt í ljósi loftslags- og veðurfarsaðstæðna á svæðinu og hafa Þorsteinn 

Sæmundsson o.fl. (2005; 2007) slegið þær tilgátur af borðinu. Hvað varðar jarðskjálftahrinur 

þá eru fyrrnefnd brotalínukerfi (VNV-ASA og NNA-SSV) sem tengjast Tjörnes-

þverbrotabeltinu talin meðal ríkjandi landmótunarferla á svæðinu. Brotalínukerfin teygja sig 

að svæðinu við Almenninga og eru mikil gangakerfi við austanverða Almenninga sem 

tengjast að öllum líkindum jarðlagahalla svæðisins (Þorleifur Einarsson 1984, Hallgrímur 

Daði Indriðason 2002; Þorsteinn Sæmundsson o.fl., 2007). Það má því leiða líkur á því að 

jarðskjálftahrinur á svæðinu, sem gjarnan geta orðið stórar og varið lengi, hafi áhrif á 

einstaka atburði. Þörf er fyrir frekari rannsóknum á tektóník svæðisins í tengslum við aukna 

virkni svo hægt sé að fullyrða eitthvað um þennan óvissuþátt.  

 Þótt niðurstöður sýni skýr merki um að úrkoma eða leysingar séu ein af meginorsökum 

þessarar virkni er ekki þar með sagt að svörun sé alltaf til staðar. Gögn sýna að miklir 

úrkomuatburðir hafa átt sér stað á svæðinu margsinnis þar sem engir atburðir tengdir 

sighreyfingum, skriðuföllum eða grjóthruni eiga sér stað. Það væri því viðeigandi næsta 

skref í þessari rannsóknarvinnu að fara í ítarlega tölfræðilega úrvinnslu á þessu sambandi og 

gera tilraun til þess að greina hlutfall og líkindi á þessum orsökum og svörun þeirra. Nýja 

veðurstöðin við Siglufjarðarveg gegnir grundvallarhlutverki í þessu samhengi þar sem 

möguleiki á því að finna þröskuld úrkomugilda er nú raunhæfur. Mögulega verður þannig 

hægt að greina líkindi þess að aukin virkni sé í uppsiglingu út frá þessum úrkomumælingum.  

5 Lokaorð 

Þessi skýrsla veitir yfirferð á skrásettum atburðum skriðufalla, grjóthruns eða sighreyfinga 

við Siglufjarðarveg í Almenningum og voru tengsl við veðuraðdraganda einnig skoðuð. 

Virkni svæðisins hefur valdið gríðarlegum áskorunum allt frá lagningu vegarins árið 1968 

en alveg síðan þá hafa atburðir verið skrásettir mun betur en fyrir lagningu vegar. GNSS 

mælipunktar hafa verið settir niður á 9 stöðum á svæðinu og rituðum ásamt munnlegum 

heimildum hefur fjölgað. Þessi góða yfirsýn á atburðum tengdum aukinni virkni hefur veitt 

tækifæri til þess að rýna í umhverfisaðstæður sem voru ríkjandi þegar tilteknir atburðir áttu 

sér stað. Þetta er sérstaklega mikilvægt með tilliti til veðuraðdraganda þar sem veðurfar er 

talið vera einn af megin orsakaþáttum hreyfinga á svæðinu (Þorsteinn Sæmundsson o.fl., 

2005; 2007). Uppsöfnuð úrkoma eða leysingar voru því sérstaklega til skoðunar í þessari 

skýrslu. Tekin var yfirferð á staðháttum og umhverfisaðstæðum á svæðinu ásamt jarðfræði 

og ríkjandi veðurfari. Síðar var skráð saga þekktra atburða sett fram í töflu áður en rýnt var 

í veðuraðdraganda hvers atburðar fyrir sig. Unnið var með hita- úrkomu- og vindgögn úr 

fimm veðurstöðvum frá árunum 1950 til 2021 ásamt því að ritaðar heimildir úr Veðráttunni 

voru nýttar til stuðnings. Niðurstöður sýndu að af 50 skráðum atburðum voru 36 þeirra 

tengdir úrkomu eða leysingum en aðeins 1 atburður sýndi ekki tengsl. Eftir voru 13 atburðir 

sem ýmist spönnuðu löng tímabil eða voru ekki tímasettir og því ógerlegt að segja til um 

tengsl. Orsakasamhengi milli þessa tengsla er eitthvað sem er ekki til ítarlegrar skoðunnar í 

þessari skýrslu. Það er hins vegar ljóst á þessum niðurstöðum að sterk tölfræðileg tengsl milli 

veðuraðdraganda og atburða tengdum sighreyfingum, skriðuföllum o.s.frv. eru til staðar.  

Viðauki A 

Tafla yfir alla skrásetta atburði tengda sighreyfingum og/eða ofanflóðum í Almenningum 

ásamt heimildum.  

